
Artzibarko aldaera deitu
izanaren inguruan

(8 – Elkanoko aldaerarekiko zenbait erkaketa)

Koldo ARTOLA*

S aio hau Artzibarko aldaerari egokitu hiru herritako datuak geografikoki
hegoaldean den Elkanokoari deitu beste hiru herritakoekin erkatzeko ba-

liatu dugu.
Bost izan ziren hasiera batean, eta zazpi izatera iritsi bukaeran, horretara-

ko prestatu zutabeetan kokatu ditugun herrietako datuak. Eskuin aldetik
hasi –saio hauek Artzibar izena baitute oinarri eta abiapuntu– eta ezkerre-
ranzko norabidean, lehenengoan Arrieta artzibartar herriko datu batzuk ko-
katu genituen aurrenik; bigarrenean, ibar bereko Uritz herriko Catecismo
batetik ateratako beste batzuk; hirugarrenean, Ilurdotz esteribartar herriko
beste zenbait; eta laugarren-bosgarrenetan Eguesibarko Elkanon, bi garai des-
berdinetan bildurikoak.

Gerora, baina, seigarren zutabea prestatzea egoki iruditu zitzaigun
Elortzibarko Zabalegi herrian 1785. urtean idatzi zen prediku bateko datuak ja-
sotzeko, hauek, urriak izanagatik, erkaketa-kontu honetarako baliagarriak izan
zitezkeelakoan eta, are, zutabeokin amaitzeko, zazpigarrena izatera iritsi dena
ere, azken unean Urraulgoitiko Aita Esteban (Pedro Francisco Markuello ha-
ren deitura) kaputxino adoaindarraren izkribuen lagin batzuk hona ekartzeko
baliatu duguna, hau ere interesgarria izan daitekeena, bere mintzamoldearen
jatortasunaz zalantza ugariak izan ditugun arren.

* Donostiako Aranzadi Zientzi Elkarteko Etnografi Sailekoa. Esker biziak damazkiot, arazo
gehienbat gramatikalak direla-eta, Euskal Filologian lizentziatua den eta laguntzaile izan dudan Xabier
semeari.

Azken erabaki honen ondorioz, bada, hasieran aipaturiko bost zutabeei
beste bi erantsi dizkiegu: bat, ezker muturrean, Zabalegi; bestea, eskuineko-
an, Adoain, bata zein bestearen kokapen geografikoa kontuan harturik.
Hona, beraz, zutabeotako azken kokapena, oraingoan mendebaldetik abiatu
eta ekialderanzko norabidean: Zabalegi (Elortzibar), Elkano (Eguesibar; he-
men bi zutabe), Ilurdotz (Hego-Esteribar), Uritz eta Arrieta (Artzibar), eta
Adoain (Urraulgoiti), guztiak ere Bonaparte printzeak cispamplonés-tzat jo
zuen azpieuskalkiaren barruko esparrurik handienaren baitan, esparru bere-
ko beste hiru aldaerak –Olaibarkoa, Erroibarkoa eta Aurizkoa– erkaketa ho-
netatik kanpo utzirik.

Izan ere, saio honen oinarrian Iñaki Camino filologo ospetsuak duela ha-
mar urte inguru plazaratu zuen Hego-Nafarrera izenburuko lanean ondorioz-
tatzen duen ustea neurri batean ere bada. Horren arabera, behin Artzibarko
eta Eguesibarko mintzaeren arteko antzekotasuna agerian utzi ondoren, biei
Erdialdeko hego-nafarrera gisako izendapena ematen die, bion arteko loturak
izan litezkeen Arriasgoiti eta Lizoaingo ibarretako mintzairak ezezagunak ba-
zaizkigu ere.

Kontua da, arestian aipatu Arrietan eta Ilurdotzen duela 25-30 urte datu-
sorta eder bana bildu genuela baliaturik, zera bururatu zitzaigula: koadro ba-
tzuk prestatu eta, honen aurreko saioan eginikoaren haritik, erkaketa berri
bat egitea, oraingoan Artzibarko aldaeratik kanpora begiratzeko xedez.
Egiteko hau luzea izateaz gainera, nekagarria ere gertatu da, datuak bilatzeko
orduan iturriak hainbat eta hainbat aldiz ikusi eta berrikusi behar izan ditu-
gulako, baina, behin datu-arakatzea egiten hasita, saioa bururaino eramateko
hautua egin dugu, arakatze hau, jakina, neurri batekoa izan bada ere.

Hots, Elkanoko Lizarragaren produkzio osoa ez dugu ikusi eta, hau ho-
nela, haren datuak biltzeko prestatu dugun zutabeko gabeziak zenbateraino-
koak diren ez dakigu eta ezin jakin dezakegu, nahiz, pentsatzekoa denez, asko
samar izango diren. Besterik da Lizarragaren hainbat eta hainbat datu inte-
resgarri saio honetara ekarri gabe utzi izana, zerekin erkatzerik izan ez dugu-
lako; hots, Lizarragaren datuak baliatu ditugu harenak baino askoz ere
urriagoak diren gainerako zutabeetan idatzi ditugunekin erkatu ahal izateko
heinekoak izan diren neurrian bakarrik.

Datuen kokapenari dagokionez, horretarako prestatu leihatiletan lekua
irabazi nahi eta, hitzen baten aldaera idazterakoan, honela jokatu dugu: 1)
Sinonimo, antzeko, hurbileko edota hari berekoak direnenean, (,) idatzi
dugu: arin, zalui; 2) Antonimo direnen kasuetan, (/): argitu / ilundu; eta, 3)
Zerikusi beharreko hitzen kasuetan (;): izotzilla; otxalla. Baldin herri batean
garbi bildu bada eta beste batean garbitu (edota zikin eta zikindu), batzuetan
zein bere leihatilan idatzi dugu, baina inoiz, leihatilan leku izanez gero, bata
bestearen ondoan.

Leku-irabazi nahi horri loturik, inoiz, leihatilaren batean anitz eta aunitz,
ardanze eta ardantze, edota reposki eta erreposki idatzi behar izan badugu,
a(u)nitz, ardan(t)ze eta (er)reposki gisako eran idatziz azaldu dugu geure as-
moa. Leihatilotan, bestalde, hitz arruntez gainera, beren baitan bestelako
datu interesgarriren bat erakuts dezakeen hainbat konturi egin diogu leku,
dela modismoa, dela atzizkia edo dena delakoa, hauek, egia esateko, oso era
ortodoxoan aurkeztu ez baditugu ere.

Hona, jarraian, eta ezker aldetik abiaturik, zutabeok elikatzeko erabili di-
tugun iturriak:

Zutaberik ahulenak Zabalegikoa eta Urizkoa izanik –Adoaingoa ez hain-
beste– eta beretan ukitzen den gaia doi-doi erlijiosoa, gainerako zutabeak
nola edo hala baldintzatu dituzte. Elkanoko lehenengo zutabea, baina,
Lizarragaren eskutiko datuak ekartzeko erabili duguna, ez dago kasu bere-
tsuan, zeren bertan gai horixe nagusi izan arren, bere izkribuetan hainbeste
eratako irudi, adibide eta egoera irudikatu zuenez, horren emaitza gainerako
zutabeetakoena baino orokorragoa eta aberatsagoa agertzen da han-hemenka
erabili adibideetan barrena.

Elkanoko Lizarragaren datuak kokatzeko zutabearen izena idaztean, izen
bereko aldaerari egokituriko herrien artean berau erreferentzia nagusia iza-
nik, letra larriz idatzi dugu, eta, Artzibarko aldaerari gagozkiola, berriz,
Arrietaren izena irudikatu dugu halakotzat, gauza bera eginez.

Hitzak zein bere leihatilan alfabetikoki idaztean, hortaz, Elkanoko
Lizarragarena izan dugu oinarri, bera baita, zutabe guztien artean, daturik
gehien ekartzen duena, besteak, hein handi batean, hari begira daudela.

– Lehenengo zutabean: 1785eko data darakusan Zabalegiko predikutik
ateratako datu batzuk. Sermoilariaren izena ezezaguna zaigu, jakiten
saiatu garen arren.

– Bigarrenean: Elkanoko Joaquín Lizarraga (1748-1835) idazle ospetsua-
ren zenbait eskuizkributatik ateratako datu ugari (ikus beherago).
Haiek idatziak izan ziren gutxi-gorabeherako data aukeratzerakoan,
1800. urtekoa hautatu dugu, batzuk data honen aurretik eta beste ba-
tzuk ondotik idatzi zirenez gero.

– Hirugarrenean: Elkano bereko Javier Larrainzarri Bonaparte printze-
ak 1869. urtearen inguruan bildu eta, duela zenbait urte, Aita Patxi
Ondarra zenak aldizkari honetan argitara eman zituenetiko batzuk,
1869. urteko data Ondarrak berak proposaturikoa izanik.

– Laugarrenean: Esteribarko Joaquín Garrues ilurdoztarrari duela 30
urte inguru bildu genizkion datu batzuk.

– Bosgarrenean: Artzibarko Uritz herrian Juan Cruz Elizaldek 1865.
urtearen inguruan idatzi zuen doktrinatik hartutako batzuk.
Elizalderen nongotasuna zehazterik ez dugun arren, inguru horreta-
koa zen uste osoa dugu.

– Seigarrenean: Artzibar bereko Saturnino Etxamendi arrietarrari due-
la 30 urte inguru bildu genion zenbait datu.

– Eta zazpigarrenean, azkenik: Urraulgoitiko Aita Esteban (1808-1880)
adoaindarraren zenbait eskuizkributatik ateratako beste batzuk. Haiek
idatzi zireneko gutxi-gorabeherako data aukeratzerakoan, 1855. urtekoa
hautatu dugu.

Hona, horiek horrela, Elkanoko zutabe nagusi hau prestatzerakoan
gehien arakatu ditugun iturriak:

Aztertu ere, Aita Policarpo Iraizozkoaren Vocabulario y fraseología de
Joaquín Lizarraga, aldizkari honetan aspaldi argitaratua, osoki aztertu dugu,
bertatiko ohar mordoxka lan honetarako baliatuz. Aita Policarpok prestatu
zuen saioaren lehenengo entregan (FLV, 29), bide batez esanik, eta
Advertencias previas azpititulupean, zinez interesgarriak iruditzen zaizkigun
oharrak dakuskigu. Hona haietako batzuk, Lizarragaren eskuizkribu handi
baten nolakotasunez ari zela:

Tampoco figuran todas las palabras y partículas castellanas que Lizarraga
emplea sin ningún reparo y muchas veces sin ninguna necesidad, pues existen
las correspondientes palabras vascas o vasquizadas que él conoce y usa en otras
ocasiones. También de estas palabras aparecerán no pocas en las frases que se
citan.

No faltará tal vez quien se escandalice de tantos erderismos no sólo de lé-
xico, sino también de gramática y de sintaxis, y piense que no vale la pena

– Jesucristoren evangelio sandua Juanec dacarran guisara. Honetarako,
aspaldi, Nafarroako Diputazioko Artxiboan egin ziguten
Bonaparteren Testamentariako lan inprimatuaren kopia baliatu
dugu. Grafia kontuetan –hitzen arteko gidoiak-eta, besteak beste–,
badu 1996an argitaratu zen Bonaparte ondareko eskuizkribuak deri-
tzanean agertzen denarekin zenbait desberdintasun.

– Doctrina christioarén cathechima - Juan Apecechea Perurenak molda-
tua.

– Koplak - Juan Apececheak apailatua.
– Jesukristo, Maria eta santuen bizitzak - Juan Apececheak eta Patxi

Ondarrak moldatua.
– Ongui iltzen laguntzeco itzgaiac - Francisco Ondarrak prestatua.
– Programa de vida cristiana en una aldea de la zona de Pamplona en el

siglo XVIII - Juan Apececheak aldizkari honetan argitara emana.
– Tratado sobre el matrimonio, de Joaquín de Lizarraga (año 1782) - Juan

Apececheak aldizkari honexetan argitara emana. Lana, halere, erde-
rismoz josita dago, bera prestatu eta ohar ezin aberatsagoz jantzi duen
Apececheak berakdioenez.

– Nuevo documento no catalogado de Joaquín Lizarraga - Jose Maria
Satrustegik prestatua.

– Hegoaldeko nafarrera, 3 eta 4 - Deustuko Unibertsitateko lan talde
batek (Rosa Miren Pagola, Elena Alkiza, Ainhoa Beola, Itziar Iribar
eta Juan Jose Iribar) 1996an argitara emaniko Bonaparte ondareko es-
kuizkribuak lan erraldoiaren baitan txertatua. Bertatik hartu ditugun
datuak asko dira, batzuk orripeko iruzkinen bidez islatuak. San
Mateoren ebanjelioa, haatik, ez dugu kontuan hartu, ez baitugu hor
Lizarragaren eskua garbi ikusi.

ocuparse de un autor tan poco digno de imitación. Sin embargo no faltan en
Lizarraga datos muy útiles para el estudio del euskera que se habló en esa par-
te de Navarra.

Esan ere, lehenxeago, Apececheak apailatu Tratado-aren berri ematean,
halakoa erderismoz josita dagoela esanik baikaude, hark berak esanikoari ja-
rraiki.

Patxi Ondarrak, halaber, Producción literaria de Joaquín Lizarraga (1748-
1835) izeneko lanean, jakingarriak izan daitezkeen gauzak aipatzen ditu; hala
nola:

Se ha calificado a Lizarraga de «gigante solitario». Cierto que es un gi-
gante; pero esperemos que su soledad vaya desapareciendo, a medida que se va-
yan conociendo otras obras de nuevos escritores navarros.

Lizarraga no escapó al influjo de Larramendi. Basta ver el uso que hace
de los vocablos del Diccionario Trilingüe, llegando en alguna ocasión a citar
expresamente al ilustre jesuíta, como cuando, al hablar de la expresión Ave,
María, dice: «Dió Aita Larramendic Agúrr Maria erran beardéla».

Conoció igualmente la obra de Axular, habiendo sido suyo el ejemplar del
Guero de la Biblioteca de los Capuchinos de Lecároz, como lo hace notar el
P. Riezu.

La razón de su abundante producción literaria hay que buscarla en su
celo por dar suficiente pasto espiritual a los campesinos, dando así cumpli-
miento a lo dispuesto por el Tridentino sobre el particular, como lo expresa va-
rias veces.

No consta que escribiese con miras a la imprenta. En alguna ocasión nos
da a conocer la finalidad de su trabajo. Así en el manuscrito núm. 9, página
2 sin numerar, prólogo, dice: «Escrivitút itzgái urréngoac, izatecó prést cer-
báit erratecó neuronéc; eta bércenorbaitec, ni ilasguéros, naibadú valiátu
cerbáit ebétas» (he escrito estas pláticas para tener algo a mano yo mismo; y
otro, después de mi muerte, si quiere valerse de ellas). Añade que no las ha es-
crito porque así estén bien; sino porque es mejor eso que nada. Con lo cual está
pensando evidentemente en los posibles usuarios.

Le preocupaban los campesinos, aldiritarrac, la gente de las aldeas, erri
chipittoac, que andaban escasos de alimento.

Lizarragaren eskutiko datuak biltzerakoan, hainbat eta hainbat hitz era
ezberdinez idatzirik dakusagunez (aberats eta abrats; adina eta adiña; adizki-
de, adiskide, aixkide, aiskide eta aiskire; aditu eta aitu; aingiru eta aingeru; aisa
eta aise; altzin, alzin eta aitzin; altzur, alzur eta ailtzur; amabortz eta amaborz;
anitz, aunitz, anditz eta aunditz; bedratzi eta bedrazi; begiratu eta beiratu...
–hitz-zerrenda, zinez, bukaezina litzateke–), ahal moduan ibili gara; batzue-
tan, aldaerok kokatzeko lekua izanda, bertan txertatuz; besteetan, a(d)iskide,
al(t)zin, bed(e)ratzi edota be(g)iratu idatziz; eta, beste batzuetan, bateonbat
aukeratu eta besteren bat baztertuz.

Hitzak hona ekartzean, ez ditugu hitz osoak bakarrik baliatu, beren bar-
nean aldaketaren bat aurkezten dutenak ere bai baizik: sinkopak (abrats <
aberats), diptongazioak (amain < amaren) edota silaba-galtzeak (yago < gehia-
go), esaterako, kasu bakar batzuk aipatzeagatik. Hau ez da gertatzen, baina,
Lizarragaren materialekin bakarrik, gainerako zutabeetan ere antzeko kasuak
baitira. Diogun, bidenabar, inoiz (*) gisako izartxoa erabili dugula, halakoa-
ri datxekion hitza iradokia izan dela aditzera emateko.

Bestalde, hala Zabalegi eta Elkano zein Uritz eta Adoaingo prediku, es-
kuizkribu, ebanjelio eta doktrinetan erabili ziren idazkera ezberdinak koa-
droetako gainerako zutabeetan erabili dugun ohiko ortografiaren
moldekoekin uztartzen saiatu gara, guztiz asmatu izanaz ziur ez bagaude ere.

Adoaingo zutabea prestatzerakoan erabili dugun iturri ia bakarra Patxi
Ondarrak argitaratu Escritos en vascuence del P. Esteban de Adoáin (1808-1880)
izenburuko lana da. Zutabe honekin tentu handiz ibili gara, ezin baitzitekeen
bestela; izan ere, Aita Estebanen izkribuen irakurketaz atera dugun ondorioa
izan da ezen, beretan, lexikoan bereziki, haren sorterriko mintzamoldearekin
lot daitekeen datu asko eta asko izan arren, lapurteraren eragina oso nabaria
dela. Galbahetzen saiatu gara, bada, haien edukia, irina bailitzan, bata bestetik
bereizteko asmoz, hori batzuetan erraza izan ez bazaigu ere.

Horregatik diogu kontu handiz aritu garela herri honetako laginak jaso-
tzeko berariaz prestatu zutabera zer ekarri eta zer ez erabakitzerakoan, garbi
geratu behar baita hurbilketa bat egiten saiatu garenez, ez dugula, ezin eman
dezakegula ziurtzat zutabe horretan idatzi dugun guztia Adoaingoa berekoa
izatea, horrela iruditu zaigula baizik. Ohar mordoska ederrik eginik gaude,
gainera, zenbait zalantza agertuz edota zenbait iruzkin egiteko. Edozein ka-
sutan ere, irakurle onberak barkatuko ahal digu horrela jokatzean izan dugun
ausardia.

Hara, arestian, «iturri ia bakarra» idatzi izanaren arrazoia. Duela aspal-
disko, 1977. urtean zehazki, Juan San Martin euskaltzain izanikoak oso lan
jakingarria idatzi zuen aldizkari honexetan: Vocabulario euskaro adicional del
Padre Esteban de Adoain. Ikerlari eibartarrak dioenaren arabera, lanaren
amaieran ageri den hitz-sorta Aita Estebanen eskutikoa da, baina, dirudienez,
hitzen artean hainbat iturri ezberdinetatik ekarritakoak ere badira, zeren, ira-
kurtzen hasi-eta, abostua ‘agosto’, agorra ‘septiembre’, agurea ‘viejo’, apia ‘ni-
do’ eta arratoya ‘rata’ bezalako hitzak, edota cila ‘ombligo’, farra ‘risa’,
micheletea ‘mariposa’, narrua ‘cuero’ eta ocullua ‘cuadra’ modukoak ikusteak,
adibidez, mesfidantzara bultzatzen gaituzte; hots, gauza bat da hitzok fraide
kaputxinoak berak bere eskuz idatzi eta zerrendara ekarriak izatea, eta bestea,
halakoak, Urraulgoitin inoiz erabiliak izan diren frogatutzat eman ahal iza-
tea, noiz-eta, gainera, halako batzuen kasuan, garbiki ezetz iruditzen zaigu-
nean. Gauzak honela, zail bakarrik ez, ezinezkoa zaigu hitz-zerrenda horren
jatorrian zer den Aita Estebanena eta zer ez zehaztea.

Iturri honetako datuak, beraz, besterik gabe erabiltzea arriskugarria irudi-
tu zaigunez, zuhurtziaz aritu gara, era honetan jokatuz: bertakoak ez direla
iruditu zaizkigun hitzak alboan utzirik, Adoaingoak direla edo izan daitezke-
ela iruditu zaizkigunak hautatu ditugu, hitzen alboan, haietako bakoitzari
atxikirik, VE (Vocabulario euscaro) idatziz: ‘erleVE ’, adibidez. Irakurleak ba-
daki, beraz, halako hitzak zuhurtasunez hartzeko modukoak direla.

Jose Mari Satrustegi euskaltzain arruazuarrak ere gure fraide kaputxinoa-
ren lan bat ikertu zuen: Adoaingo Esteban Agurgarriaren esku-iskribu bat de-
lakoa, hain zuzen ere. Testua eskaini ondoko ohar batzuetan, zera dio:

Aita Adoainen euskara Ipar aldekoa da gehien bat. Hiztegian eta jos-
keran ageri da. Deliberacione fermu erabiltzen du, asmo sendo edo erdal
propósito firme itzultzeko. Fite ezagutu cituen dio beste nunbait, laster, be-
rehala ezagutu zituela agertzera emateko. Begiratu batekin ikusten da.

Horrek ez du esan nahi txikitan etxeko euskararik ikasi ez zuenik,
1808an jaio zen, urriaren hamekan. Bere bizia aztertu duen aita Ildefonso
Ziaurrizkoak dioen bezala, Adoainen euskara egiten zen orduan, gero las-
ter galduko bazen ere. Ikasi zuen, beraz, gurasoen euskara.

Aurrerago: «Dirudienez ez zuen hizkuntzaz erabat jabetzeko astirik izan.
1880an hil zen Sanlukar Barramedakoan. Horrexegatik, behar bada bere hiz-
kuntzan badira txikitatik gordetako punduren batzu. Sakonki begiratzeko
gauza litzateke».

Bukaera aldean, jarraikoa: «Ez da nere asmoa iskribuaren barne azterketa
sakona egitea, bide ematea baizik. Euskara galdua den herrialde baten leku-
ko gerta liteke zenbait hitz eta esamesetan».

Ez ditugu aurkezpen moduko lerro hauek bukatu nahi burutik zer pasa
zaigun esan gabe, balizko zortzigarren zutabe bat aurkezteari dagokionez.
Kontua da Patxi Ondarrak 1981ean argitaratu zuen Primer sermón en vas-
cuence navarro (1729) izeneko lanak zuku dexente ematen duela prestatu di-
tugun materialekin leihatzeko, sermoia nongoa den ez jakinda ere. Arrazoi
osoz mintzo da Ondarra, gure ustez, «creemos que está redactado en el euskara
calificado como dialecto alto navarro meridional...» dioenean. Jakina, hitzak
lehiatiletara ekarri eta aldamenekoekin erkatzea gauza erraza da eta oso bes-
telakoa zutabe hori zeinen eskuin edo ezker aldera kokatzea nongoa den ja-
kin gabe eta, gainera, herriaren izena agertzeko leihatilatxoa ezin izendaturik
utzita.

Orduan otu zitzaigun, batean Zabalegi, bestean Elkano, eta bestean…
idatzi dugun bezala, (?? 1729) idaztea, bai, baina, berriro diogu, zeinen ezker
ala eskuin aldean? sermoian agertzen diren datu batzuk ekialderantz begira
daudela iruditzen baitzaigu: ibli hitz laburtua, solo erdal mailegua
(Zaraitzuko eta Erronkariko ibarretan bakarrik-en ordez erabilia, baina
Zabalegin ere aurkitzen duguna), imini (Aezkoan aditu duguna, Elkanoko
Lizarragak bazerabilen ere), eta bapedra (< ‘bat be(de)ra’tik bide dena), gu-
txienez; haatik, beste aldera begira, orla / arla hitz sinkopatu parea dugu,
Zabalegin, Elkanon, Ilurdotzen eta Arrietan bezala (azken bi herri hauetan
bietako bat bakarrik). Berla hitz orobat laburtua, bide batez esanik, badugu
halaber Elkanon eta Ilurdotzen, baina ez Zabalegin.

Erakusleetan ebek / gebek, biak ditugu, Elkanoko bi zutabeetan bezala;
Zabalegin, ebek bakarrik. Eta maileguetan ofratu hitz bakana dakusagu ser-
moi honetan ofrezitu-rekin batera, Elkanon ere badena, baina Adoainen, az-
ken honekin batera, baita ofreitu ere, bi aldiz gainera. Balizko zortzigarren
zutabe honen ametsa, honenbestez, zailtasunak baino areago ezintasunak
kontuan hartuta, ezerezean geratu da, baina iruzkintxo bat egiteko adina zio
eman digu behintzat.

Jakina da prestatu dugun zerrenda luze samarrean badela hitz-mordoa,
batere ez gutxiesgarria, esparru honetako mugetatik kanpora ere aurki daite-
keena, zenbait aski urrun, are Nafarroatik at ere.

Besterik gabe, bada, saioari hasiera emateko datuak kokatu ditugun koa-
droetara joko dugu, erkaketarako, batzuetan –behar adina daturik eskuratu
ez dugunean–, pare bat herriren artekoak bakarrik baliatu ditugula esanik.

LABURPENA

Artzibarko aldaera deitu izanaren inguruan (8 – Elkanoko aldaerarekiko zenbait
erkaketa)
Oraingoan, saio honen aurrekoetan erabilitako zenbait datu, denboraren eto-
rrian aski hurbilak, eta horietatik kanpoko beste batzuk, jada aspaldikoak, ba-
liatuz –L. L. Bonaparteren euskalki-sailkapena gogoan beti–, Artzibarko eta
Elkanoko aldaera hauen baitako sei herriren arteko lexikoa eta bestelako zer-
tzelada batzuk erkatu ditugu, haien arteko antzekotasunak zein ezberditasu-
nak agerian uzteko asmoz.
Gako hitzak: Artzibarko eta Elkanoko aldaerak; euskara; dialektologia; hiztegia.

RESUMEN

Acerca de la llamada variedad de Arce (8 – Algunas comparaciones con respecto
a la variedad de Elcano)
En esta ocasión, valiéndonos tanto de datos empleados en anteriores entregas
como de diversas fuentes impresas, presentamos, siempre siguiendo la clasifica-
ción dialectal del príncipe L. L. Bonaparte, un conjunto de vocablos y diversos
aspectos referidos a los mismos recogidos en seis pueblos pertenecientes a las va-
riedades de Arce y de Elcano, a fin de someterlos a comparación y ver así en qué
medida coinciden.
Palabras clave: variedades de Arce y Elcano; euskera; dialectología; vocabulario.

ABSTRACT

About the so-called Arce variety (8 - Some comparisons with the variety of Elcano)
In this new paper, using both data already employed in previous releases and
some new data from various printed sources, we present, following the dialect
classification of Prince L.L. Bonaparte, a set of words and different aspects of
them collected in six villages belonging to the Arce and Elcano varieties, in
order to compare them and find out to what extent they coincide.
Keywords: varieties of Arce and Elcano; Basque; dialectology; vocabulary.

